
Namaste He Durge

నమస్తే హే దుర్గే

నమస్తే హే స్వస్తిప్రద -వరద-హస్తే !సుహసితే !

మహాసింహాసీనే ! దర-దురిత-సంహారణ-రతే ! ।
సుమార్గే మాం దుర్గే ! జనని ! తవ భర్గాన్విత -కృపా

దహన్తీ దుశ్చిన్తాం దిశతు విలసన్తీ ప్రతిదిశమ్  ॥ ౧॥
అనన్యా గౌరీ త్వం హిమగిరి-సుకన్యా సుమహితా

పరామ్బా హేరమ్బాకలిత-ముఖబిమ్బా మధుమతీ ।
స్వభావై -ర్భవ్యా త్వం ముని-మనుజ-సేవ్యా జనహితా

మమాన్తః-సన్తాపం హృదయగత-పాపం హర శివే !॥౨॥
అపర్ణా త్వం స్వర్ణాధిక -మధుర-వర్ణా సునయనా

సుహాస్యా సల్లాస్యా  భువన-సముపాస్యా సులపనా ।
జగద్ధాత్రీ  పాత్రీ ప్రగతి -శుభదాత్రీ భగవతీ

ప్రదేహి  త్వం హార్దం  పరమ-సముదారం ప్రియకరమ్  ॥ ౩॥
ధరా దుష్టై -ర్భ్రష్టైః  పరధన-సుపుష్టైః  కవలితా

దురాచార-ద్వారా ఖిల-ఖల-బలోద్వేగ-దలితా ।
మహాకాలీ త్వం వై కలుష-కషణానాం ప్రశమనీ

మహేశానీ హన్త్రీ మహిష-దనుజానాం విజయినీ ॥ ౪॥
ఇదానీం మేదిన్యా హృదయమతిదీనం ప్రతిదినం

విపద్-గ్రస్తం   త్రస్తం   నిగదతి సమస్తం జనపదమ్ ।
మహాశఙ్కాతఙ్కై -ర్వ్యథిత-పృథివీయం ప్రమథితా

నరాణామార్త్తిం తే హరతు రణమూర్త్తిః శరణదా ॥ ౫॥
సమగ్రే సంసారే ప్రసరతు  తవోగ్రం  గురుతరం

స్వరూపం సంహర్త్తుం దనుజ-కుల-జాతం కలిమలమ్ ।
పునః సౌమ్యా రమ్యా నిహిత-మమతా-స్నేహ-సుతను-

ర్మనోవ్యోమ్ని వ్యాప్తా జనయతు జనానాం హృది ముదమ్ ॥౬॥

నమస్తే హే దుర్గే

అనిన్ద్యా  త్వం వన్ద్యా  జగదురసి వృన్దారకగణైః 
ప్రశాన్తే  మే స్వాన్తే వికశతు నితాన్తం తవ కథా ।

దయా-దృష్టి -ర్దేయా  సకల-మనసాం శోక-హరణీ
సదుక్త్యా మే భక్త్యా తవ చరణ-పద్మే ప్రణతయః  ॥ ౭॥

భవేద్ గుర్వీ చార్వీ చిరదివసముర్వీ గతభయా
సదన్నా సమ్పన్నా సరస-సరణీ తే కరుణయా ।

సముత్సాహం హాసం ప్రియ -దశహరా-పర్వ-సహితం
సపర్యా తే పర్యావరణ-కృతకార్యా వితనుతామ్ ॥౮॥

– రచయితా :డాॅహరేకృష్ణ -మేహేరః

